
KIT 2012 BENTUK TRANFORMASI PENSYARAH MUDA

GOLONGAN pensyarah muda perlu mempersiapkan diri untuk melakukan transformasi dalam pembangunan kepimpinan bagi melahirkan
tenaga pemikir yang mampu menerajui negara dalam penyelidikan berinovasi dan kreatif.

Setiausaha Bahagian Pembangunan Sumber Manusia, Kementerian Pengajian Tinggi Malaysia, YBrs. En. Zainal Abidin bin Abu Hassan,
berkata, sehubungan itu golongan ini harus diberi peluang untuk mendapatkan bimbingan dan motivasi bagi merealisasikan hasrat seperti
yang digariskan oleh Kementerian Pengajian Tinggi (KPT) menerusi objektif Pelan Strategik Pengajian Tinggi Negara (PSPTN).

Katanya, Program Pembangunan Kepimpinan Inovasi Dan Transformasi Pensyarah Muda (KIT 2012) anjuran Universiti Malaysia Kelantan
(UMK) melalui Pusat Pengajian Siswazah dengan kerjasama Akademi Kepimpinan Pengajian Tinggi (AKEPT) adalah platform terbaik untuk
persediaan menyahut cabaran tersebut.

"Untuk menjayakan usaha ini, golongan pensyarah muda harus memberi tumpuan yang serius terhadap program pembangunan
kepimpinan bagi melahirkan negara berpendapatan tinggi menerusi penyelidikan inovasi,” katanya kepada pemberita pada majlis
perasmian program tersebut, di sebuah hotel di Kota Bharu, Kelantan, pada 9 Julai 2012.

Hadir sama, Timbalan Naib Canselor (Akademik dan Antarabangsa) UMK, YBhg. Prof. Dr. Roselina binti Ahmad Saufi dan Dekan Pusat
Pengajian Siswazah, YBhg. Prof. Dr. Sazali bin Abdul Wahab. Seramai 50 peserta terdiri daripada pensyarah-pensyarah muda dari UMK,
Universiti Teknologi Mara (UiTM), Machang, Universiti Sains Malaysia (USM), Kubang Kerian, Universiti Malaya (UM) Nilam Puri dan Universiti
Teknologi Malaysia (UTM) Kota Bharu mengikuti program KIT 2012 yang diadakan selama tiga hari bermula pada 8 hingga 10 Julai 2012.

Menurut Prof. Dr. Roselina, program tersebut diadakan khusus untuk melahirkan pensyarah muda yang memenuhi sebahagian daripada
keperluan latihan Critical Agenda Programs (CAPS) Leadership Program.

"Selain itu, program itu juga bertujuan memperkasakan bakat akademia dengan menyokong rancangan Pelan penggantian Pengajian Tinggi
(Succession Planning in Higher Education Institusion) untuk pengajar akademik muda mendapat pendedahan awal tentang kaedah
pengajaran dan pembelajaran, penyelidikan dan pembangunan serta penglibatan dalam aktiviti berteraskan komuniti,” katanya.

Prof. Dr. Roselina, menyifatkan dengan pemahaman mendalam tentang peranan dan pandangan pensyarah muda dalam menjayakan Pelan
Transformasi Negara itu, akan dapat menghasilkan tenaga pengajar yang lebih baik serta berwibawa.

“Sepanjang tiga hari, peserta turut berpeluang berkongsi ilmu dan pengalaman serta berinteraksi dengan penceramah yang terdiri daripada
kalangan jaguh-jaguh di dalam kepimpinan IPTA," ujarnya.

Antara panel penceramah, Pengarah UMK Kampus Jeli, YBhg. Prof. Dr. Ibrahim bin Che Omar, Dekan Pusat Pengajian Siswazah (PPS) UMK,
YBhg. Prof. Dr. Sazali bin Abdul Wahab, Dekan Fakulti Teknologi Kreatif dan Warisan (FTKW) UMK, YBhg. Prof. Dr. Abu Hassan bin Hasbullah.

Turut memberi ceramah ialah Timbalan Pengarah Pusat Latihan Kepimpinan AKEPT, YBrs. Dr. Zainal Abidin bin Sanusi, Profesor Fakulti
Pengajian dan Pengurusan Pertahanan (UPNM), YBhg. Prof. Dr. Mokhtar bin Abdullah, Profesor Fakulti Keusahawanan dan Perniagaan
(FKP), YBhg. Prof. Dr. Hishamuddin bin Md. Som, YBhg. Prof. Dr. Zulkarnain bin Muhammad Sori dan YBhg. Prof. Dr. Abu Bakar bin Sade.

